     «Республикаын колö нуöдны ыджыд удж 2012-2013 воясся кадколастö йӧзӧс бура да колана ногöн шоныдӧн могмöдöмын»

     «Кöть öні сöмын на помасьö 2011-2012 воясся шоныдöн могмöдан кадколаст, ми бура гöгöрвоам, мый миян республикаын шоныд сетан выль кадколастыс регыд нин матыстчас.  Шоныд сетан кадколаст заводитчытöдз  миянлы колö вöчны ыджыд удж, медым и дінмуса экономика уджаліс зумыда, и республикаса йӧзыс олісны эскӧмӧн. Колö пуктыны став вын, медым лоны дасьöн тöв воигкежлö»,- юöртіс Коми Республикаса Юралысь Вячеслав Гайзер Коми Республикаса Веськöдлан котырлöн заседание дырйи.

       Кыдзи тöдчöдісны заседание дырйи, быд муниципальнöй юкöнын и став республикаын лöсьöдöны да вынсьöдöны дасьтысян мероприятиеяс нуӧдӧм вылӧ комплекснӧй планъяс. Сэтчӧ пырӧны котельнӧйяс, шоныд сетан, электрическӧй, ваӧн могмӧдан везъяс, энергияӧн могмӧдан содтӧд источникъяс колана ногӧн уджалӧм вылӧ тӧв кежлӧ дасьтӧм, олысьяслы олан объектъяс вылын колана ломтаслысь ас кадӧ видзас лӧсьӧдӧм, аварийнӧй ситуацияяс лоигкежлӧ материалъяслысь да оборудованиелысь видзас дасьтӧм. Планъяссӧ олӧмӧ пӧртӧм бӧрся кадысь кадӧ кутасны видлавны штабъяслӧн заседаниеяс вылын муниципалитетъясса юралысьясӧн юрнуӧдӧм улын. 

     «Видзӧдлыны кӧ дзоньнас, вӧчӧм уджыс ёна тӧдчис кольӧм кадколастӧ республикаса коммунальнӧй, биару, энергетическӧй овмӧс вылӧ, мый петкӧдчис лёк климатическӧй условиеясӧн. Ни ӧти технологическӧй торксьӧм эз вайӧд дзугсьӧмӧдз, кутшӧмӧс бырӧдӧмыс торкис эськӧ нормативнӧй кадколастъяс», - юӧртіс 2011-2012 воясся шоныдӧн могмӧдан кадколастлӧн бӧртасъяс йылысь Коми Республикаса архитектура, стрӧитчӧм да коммунальнӧй овмӧсса министр Николай Смышляев.

       Торйӧн Вячеслав Гайзер сувтліс сы вылӧ, мый ыджыд пай лои пуктӧма Коми Республикаса прокуратураӧн республикаса олысьяскӧд оланін да коммунальнӧй овмӧс юкӧнын артмӧм мытшӧдъяс бырӧдӧмын.  Дінмуса юрнуӧдысь тӧдчӧдіс, мый ӧтувъя удж вайӧдіс колана бӧртасъясӧдз. 

       «Прокуратура лоис йӧзлысь инӧд дорйысь бур органӧн, кытчӧ республикаса уна олысь шыӧдчывлісны лёк коммунальнӧй услугаяс либӧ оланін да коммунальнӧй овмӧслӧн ковтӧм нога уджалӧм йылысь норасьӧмъясӧн, и колӧ шуны, мый налы пыр сетлісны колана отсӧг.  Ме чайта, мый татшӧм уджсӧ оз ков сувтӧдны, кыдзи и вӧлі водзын, сійӧс колӧ нуӧдны восьсалун подув вылын. Олысьяслы колӧ и водзӧ тӧдны, мый ми ӧтув вӧчам ставсӧ, медым бырӧдны ЖКХ уджын омӧльторъяссӧ», - юӧртіс Коми Республикаса Юралысь.

         Вячеслав Гайзер тӧдчӧдіс, мый сійӧ уджсӧ, кодӧс нуӧдіс 2011 воын Оланін да коммунальнӧй овмӧсын гражданалысь инӧдъяс торкӧм серти оперативнӧй мераяс примитан ведомствокостса комиссия, колӧ нуӧдны и таво. «Колӧ видлавны-туявны  уджлысь бӧртас да сӧвмӧдны тайӧ туйвизьсӧ, сы вӧсна мый тані мытшӧдыс зэв на уна», - тӧдчӧдіс Коми Республикаса Юралысь.

